Legebiltzarreko Erregelamenduko 114.1 artikuluan ezarritakoa betez, agintzen dut Nafarroako Parlamentuko Aldizkari Ofizialean argitara dadin Begoña Ganuza Bernaola andreak egindako galderaren erantzuna, Foru Diputazioak emana, Iruñeko Ospitaleguneko burutzari buruzkoa. Galdera 2018ko ekainaren 1eko 76. eta ekainaren 5eko 78. Nafarroako Parlamentuko Aldizkari Ofizialetan argitaratu zen.

ERANTZUNA
Foru parlamentari Begoña Ganuza Bernaola andreak galdera bat egin du “Nafarroako Ospitaleguneko Larrialdi Zerbitzuaren burutzari buruz” (PES-00119). Hona Nafarroako Gobernuko Osasuneko kontseilariaren informazioa:
Iruñeko Ospitalegunea noiz arte egonen da larrialdietako burutzarik gabe, lehengo arduradunak kargua utzi ostean?
Nafarroako Ospitaleguneko Larrialdi Zerbitzuan ez da kargu-uzterik izan. Nafarroako Ospitaleguneko Larrialdi Zerbitzuko medikuntzako buru Javier Sesma Sánchez doktorea baja medikoan dago. Zerbitzuburua bajan dagoenean gainerako zerbitzuetan gertatzen den bezala, erabakiak egunez egun hartu behar izaten dira (beste zerbitzu batzuekin akordioak egin, prozedurak erabili eta abar), eta erabaki horiek zerbitzuko bi buru klinikoak hartzen ari dira zentroko Larrialdietarako eta Ospitaleratzerako Zuzendariordetzaren laguntzarekin.
Baja medikoaren iraupenari dagokionez, ez dago gure esku jakitea zenbat iraunen duen.
Zer figura sortu nahi duzue eta figura hori noiz izanen da irmoa?
Zerbitzuaren beraren barruko funtzionaltasuna eta koordinazioa hobetzeko prozesuan, aztertzen ari gara aukerarik badagoen arlo klinikoko koordinatzailearen figura ezartzeko, beste zerbitzu batzuetan ezarri den moduan (Kardiologia, Kirurgia...), bera izan dadin larrialdietako erabakien arduradun nagusia, ukitutako estamentua edo estamentuak alde batera utzita. Neurri hori epe laburrean ezartzeko aukerak aztertzen ari gara, Zerbitzuaren parte-hartzearekin.

